
Minnisblað – málsnúmer 2601009 

Til : sveitarstjórnar Dalabyggðar  

Frá:  sveitarstjóra  

Efni: Skýrsla sveitarstjóra kynnt á sveitarstjórnarfundi nr. 273, dags. 15. október 2026 

______________________________________________________________________ 

Mikið hefur verið um að vera hjá sveitarfélaginu frá síðasta sveitarstjórnarfundi sem 

haldinn var í september. 

Eins og komið hefur fram á undanförnum fundum sveitarstjórnar og í fundargerðum 

sveitarfélagsins sýndi milliuppgjör fyrstu fimm mánaða ársins töluverðan halla á rekstri 

sveitarfélagsins. Af þeim sökum var ákveðið að endurskoða fjárhagsáætlun yfirstandandi 

árs til að bregðast við stöðunni. Starfsmenn sveitarfélagsins og kjörnir fulltrúar hafa lagt 

mikla vinnu í verkefnið á síðustu vikum. Farið var ítarlega yfir alla málaflokka, deildir og 

lykla og reksturinn skoðaður ofan í kjölinn. Því er afar ánægjulegt að leggja fram viðauka 

hér í dag sem gerir ráð fyrir hallalausum rekstri sveitarfélagsins á árinu. 

Það sem vegur þyngst í þessari vinnu eru aukin framlög úr Jöfnunarsjóði sveitarfélaga, 

breytingar á fjárfestingaráætlun og aukin ráðdeild í rekstri. Mig langar að færa starfsfólki 

sveitarfélagsins og kjörnum fulltrúum sérstakar þakkir fyrir þeirra framlag. Frá upphafi voru 

allir einhuga um að gera það sem í okkar valdi stæði til að mæta hallanum. Fyrir það eiga 

allir hrós skilið. 

Mikið hefur einnig verið um fundahöld hjá kjörnum fulltrúum og sveitarstjóra. Tveir fulltrúar 

frá Dalabyggð sóttu landsþing Sambands íslenskra sveitarfélaga á Akureyri þar sem ný 

stjórn var kjörin og stefna sambandsins mótuð til næstu ára. Þá sóttu sex fulltrúar úr hópi 

starfsfólks og kjörinna fulltrúa Fjármálaráðstefnu sveitarfélaga sem haldin var í Reykjavík 

og stóð yfir í tvo daga. Haustþing Samtaka sveitarfélaga á Vesturlandi fór fram 14. og 15. 

október í Þinghamri á Varmalandi. Þótt veður hafi sett nokkurt strik í reikninginn reyndist 

þingið afar gagnlegt og umræðurnar mikilvægar. 

Undirrituð sótti einnig ársfund Samtaka sveitarfélaga á köldum svæðum en Dalabyggð er 

eitt aðildarsveitarfélaga þeirra. Samtökin voru stofnuð árið 1996 og hafa það markmið að 

vinna að lækkun húshitunarkostnaðar á köldum svæðum, stuðla að frekari jarðhitaleit, afla 

og miðla upplýsingum um orkumál og efla þekkingu almennings á orkusparnaði. Ég var 

kjörin í varastjórn samtakanna, en bæði aðal- og varastjórn sitja stjórnarfundi. Það er afar 

mikilvægt fyrir Dalabyggð að eiga fulltrúa innan samtakanna enda er þetta stórt 

hagsmunamál fyrir sveitarfélagið og fleiri byggðir á landsbyggðinni. 

Miðvikudaginn 7. október sótti sveitarstjóri stofnfund Samtaka landbúnaðarsveitarfélaga 

fyrir hönd Dalabyggðar og staðfesti þátttöku sveitarfélagsins í samtökunum. Fyrr á 

fundinum samþykkti sveitarstjórn jafnframt að Dalabyggð yrði eitt af stofnsveitarfélögum 

þeirra. Fundurinn var mjög vel sóttur og sýnir það glöggt hversu mikil þörf hefur verið fyrir 

slíkan sameiginlegan vettvang. 

Sama dag fór fram ársfundur Jöfnunarsjóðs sveitarfélaga sem framkvæmdarstjórar 

sveitarfélaga sitja. Ánægjulegt er að greina frá því að staða sjóðsins er sterk. Í ljósi þess 

ákvað innviðaráðherra að hækka almenn jöfnunarframlög um 1,4 milljarða króna á þessu 

ári. Fyrir Dalabyggð þýðir það aukið framlag upp á rúmlega 10 milljónir króna. 

Breytingar á samþykktum sveitarfélagsins, sem lagðar eru fram til samþykktar á þessum 

fundi, eru næsta skref í sameiningu nefnda sveitarfélagsins. Markmiðið er að hagræða í 

stjórnsýslunni og straumlínulaga stjórnsýsluna. Gert er ráð fyrir að sameiningarnar verði 

að fullu komnar til framkvæmda fyrir áramót. Fræðslunefnd og félagsmálanefnd verða 

sameinaðar í fræðslu- og félagsmálanefnd og atvinnumálanefnd og menningarmálanefnd 

í atvinnu- og menningarmálanefnd. 

Dalabyggð leggur einnig sitt af mörkum til að styðja við stöðugleika í efnahagsmálum. Á 

fundinum var samþykkt að hækka gjaldskrár sveitarfélagsins ekki umfram 2,5%. Það er 

mikilvægt framlag á tímum þar sem það er sameiginlegt hagsmunamál okkar allra að ná 

tökum á verðbólgunni. 

Það er jafnframt mjög jákvætt að sveitarstjórn samþykkti fyrr á fundinum framkvæmdaleyfi 

fyrir Vegagerðina vegna framkvæmda á Vestfjarðavegi um Miðdali og Saurbæ. 

Vegagerðin hyggst breikka og styrkja vegina, sem eru víða í slæmu ástandi og löngu 

orðnir tímabærir til endurbóta. Nú virðist loks vera komið skrið á málið og líklegt að 

framkvæmdir geti hafist á næstunni. 

Það er einnig ánægjulegt að segja frá því að Nordregio hefur valið Dalabyggð sem 

viðfangsefni rannsóknar. Áhugi stofnunarinnar beinist sérstaklega að DalaAuði og þeim 

áhrifum sem verkefnið hefur haft á byggðaþróun í Dölum. Nordregio er norrænt 

rannsóknar- og þekkingarsetur sem sérhæfir sig meðal annars í byggðaþróun, 

sveitarstjórnarmálum, skipulagsmálum, lýðfræði og svæðisbundinni þróun á 

Norðurlöndum. 

Það er mikill heiður að verkefnið hafi vakið athygli langt út fyrir landsteinana. Rannsóknin 

mun veita okkur verðmæta innsýn í árangur verkefnisins og leiðbeina okkur um næstu 

skref. Mig langar sérstaklega að þakka þeim starfsmönnum, núverandi og fyrrverandi 

sveitarstjórnum og íbúum sem hafa komið að verkefninu. Árangur DalaAuðs sýnir hvað 

hægt er að áorka þegar sveitarfélag og samfélag vinna saman að sameiginlegu markmiði. 

Við eigum sannarlega að vera stolt af því sem hefur áunnist. 

Á næstu vikum verða haldnir samráðsfundir með íbúum um fjárhagsáætlun og 

þjónustustefnu Dalabyggðar á milli fyrri og seinni umræðu fjárhagsáætlunar. Gert er ráð 

fyrir tveimur opnum spjallfundum með kjörnum fulltrúum og sveitarstjóra þar sem íbúar 

geta komið á framfæri hugmyndum sínum og sjónarmiðum um áherslur næsta árs. Ég 

hvet sem flesta til að mæta, fá sér kaffibolla og eiga gott samtal við okkur. 

Barnó, barnamenningarhátíð Dalabyggðar, stendur nú yfir og verður í gangi út mánuðinn. 

Það er afar ánægjulegt að sjá fjölbreytt úrval viðburða fyrir börn og fjölskyldur. Sérstaklega 

er gleðilegt að sjá þátttöku íbúa af erlendum uppruna sem nýta hátíðina sem vettvang til 

að kynna listsköpun sína, allt frá tónlist til sirkuslista. 

Ég vil einnig minna á Haustfagnað bænda sem fram fer helgina 23.-25. október. Um er að 

ræða uppskeruhátíð héraðsins þar sem boðið verður upp á fjölbreytta viðburði, 

hrútasýningar, markað, Íslandsmeistaramót í rúningi og hina landsfrægu sviðaveislu. 

Þetta er einn af stærri viðburðum ársins í Dalabyggð og hvet ég sem flesta til að taka þátt. 

Að lokum vil ég minna á „Dagbók sveitarstjóra“, sem eru pistlar sem birtast 

hálfsmánaðarlega á heimasíðu sveitarfélagsins. Þar er sjónum beint að íbúum, 

fyrirtækjum, mannlífi og viðburðum samhliða málefnum sveitarfélagsins og 

stjórnsýslunnar. Ég hvet íbúa til að hafa samband ef þeir vita um áhugaverð verkefni, fólk 

eða staði sem vert væri að fjalla um í dagbókinni. Með skýrslunni fylgja jafnframt tenglar 

á þær dagbókarfærslur sem hafa verið birtar frá síðustu skýrslu sveitarstjóra. 

 

Dagbók sveitarstjóra vikan 30. ágúst - 13. september - Dalabyggð 

Dagbók sveitarstjóra 14. - 27. september - Dalabyggð 

Dagbók sveitarstjóra 27. september - 11. október - Dalabyggð 

 

Athugið að skýrsla þessi er ekki tæmandi yfirlit yfir öll verkefni starfsmanna og 

sveitarstjóra. Áhersla hennar er einkum á stjórnsýslu, rekstur og málefni sveitarfélagsins, 

en í dagbók sveitarstjóra er fjallað nánar um mannlíf, samfélagsviðburði, samstarf og 

önnur verkefni sem snúa að daglegu lífi og starfsemi sveitarfélagsins.  

 

 

 

 

Lilja Björg Ágústsdóttir 

Sveitarstjóri  

https://dalir.is/frettir/dagbok-sveitarstjora-vikan-30-agust-13-september/
https://dalir.is/frettir/dagbok-sveitarstjora-14-27-september/
https://dalir.is/frettir/dagbok-sveitarstjora-27-september-11-oktober/

